
[D6v] Jamais joye au cueur n’auray

Jusques à tant que le sçauray.

Se dire ne me le; voulez

Bien sçauray que point ne m’aymez:

Jamais ne vous decellay chose

Qui dedans mon cueur fust enclose.

Je laissé pour vous pere et mere,

Oncles, parens et seur et frere,

Dont j’ay faict ung tres mauvais change

Quant envers moy vous trouve estrange.

Autreffoys m’avez esprouvee,

M’avez vous en faulte trouvee?

Certes pas bien vous ne gardez,

Envers moy ne contregardez

Vostre foy, dont suis bien dolente

En mon cueur et fort desplaisante.

Trop grandement me mesprisez

Quant vostre secret ne m’osez

Dire, moy qui suis vostre femme.

Je vous jure Dieu et mon ame:

Pas bien ne tenez vostre foy

Quant vous vous meffiez de moy.

Je vous pry amyablement

Que vous me deissiez hardiment

Vostre cas et vostre secret,

